
 辞座主侍郎  

杜荀鹤 

一饭尚怀感 况攀高桂枝 此恩无报处 故国远归时  

只恐兵戈隔 再趋门馆迟 茅堂拜亲后 特地泪双垂  

 别从叔  

杜荀鹤 

立马不忍上 醉醒天气寒 都缘在门易 直似别家难  

世路既如此 客心须自宽 江村亦饥冻 争及问长安  

 送人南游  

杜荀鹤 

凡游南国者 未有不蹉跎 到海路难尽 挂帆人更多  

潮沙分象迹 花洞响蛮歌 纵有投文处 于君能几何  

 

 经贾岛墓  

杜荀鹤 

谪宦自麻衣 衔冤至死时 山根三尺墓 人口数联诗  

仙桂终无分 皇天似有私 暗松风雨夜 空使老猿悲  

 秋夜 一作江 晚泊  

杜荀鹤 

一望一苍然 萧骚起暮天 远山横落日 归鸟度平川  

家是去秋别 月当今夕圆 渔翁似相伴 彻晓苇丛边  

 送舍弟  

杜荀鹤 

我受羁栖惯 客情方细知 好看前路事 不比在家时  

勉汝言须记 闻人善即师 旅中无废业 时作一篇诗  

 

 将归山逢友人  

杜荀鹤 

儒为君子儒 儒道不妨孤 白发多生矣 青山可住乎  

徉狂宁是事 巧达又非夫 只此平生愿 他人肯信无  

 经九华费征君墓  

杜荀鹤 

凡吊先生者 多伤荆棘间 不知三尺墓 高却九华山  

天地有何外 子孙无亦闲 当时若征起 未必得身还  

 溪居叟  

杜荀鹤 

溪翁居静处 溪鸟入门飞 早起钓鱼去 夜深乘月归  

见君无事老 觉我有求非 不说风霜苦 三冬一草衣  

 

 与友人对酒吟  

杜荀鹤 

凭君满酌酒 听我醉中吟 客路如天远 侯门似海深  

新坟侵古道 白发恋黄金 共有人间事 须怀济物心  

 送僧  

杜荀鹤 

道了亦未了 言闲今且闲 从来无住处 此去向何山  

片石树阴下 斜阳潭影间 请师留偈别 恐不到人寰  

 送九华道士游茅山  

杜荀鹤 

忽起地仙兴 飘然出旧山 于身无切事 在世有余闲  

日月浮生外 乾坤大醉间 故园华表上 谁得见君还  

 

 寄舍弟  

杜荀鹤 

世乱信难通 乡心日万重 弟兄皆向善 天地合相容  

大野阴云重 连城杀气浓 家山白云里 卧得最高峰  

 下第投所知  

杜荀鹤 

若以名场内 谁无一轴诗 纵饶生白发 岂敢怨明时  

知己虽然切 春官未必私 宁教读书眼 不有看花期  

 寄顾云  

杜荀鹤 

省得前年别 蘋洲旅馆中 乱离身不定 彼此信难通  

侯国兵虽敛 吾乡业已空 秋来忆君梦 夜夜逐征鸿  

 赠宣城麋明府  

杜荀鹤 

天下为官者 无君一轴诗 数联同我得 当代遇谁知  

年齿吟将老 生涯说可悲 何当抛手板 邻隐过危时  

 望远  

杜荀鹤 

门前通大道 望远上高台 落日人行尽 穷边信不来  

还闻战得胜 未见敕招回 却入机中坐 新愁织不开  

 冬末投长沙裴侍郎  

杜荀鹤 

欲露尘中事 其如不易言 家山一离别 草树匝春暄  

吹梦风天角 啼愁雪岳猿 伫思心觉满 何以远门轩  

 赠秋浦金明府长  

杜荀鹤 

倚郭难为宰 非君即有私 惟凭野老口 不立政声碑  

苦甚求名日 贫于未选时 溪山竟如此 利得且吟诗  

 和高秘书早春对雪登楼见寄之什  

杜荀鹤 

天有惜花意 恐花开染尘 先教微雪下 始放满城春  

且醉登楼客 重期出郭人 因酬郢中律 霜鬓数茎新  

 乱后山中作  

杜荀鹤 

自从天下乱 日晚别庭闱 兄弟团圞乐 羁孤远近归  

文章甘世薄 耕种喜山肥 直待中兴后 方应出隐扉  

